
ADIMEN-DESGAITASUNA DUTEN 
PERTSONAK GARRAIATZEKO ZERBITZUEN 

GIDARIENTZAT AHOLKU-GIDA

Adimen-desgaitasuna duten pertsonekin bidaiatzean ziurrenik 
bizipen on ugari izango dituzu, baina aldi berean, eginkizun zaila 
bihur daiteke euren jokabideei nola erantzun ez dakigunean.

Gida honetan, egoera hauei aurrea hartu eta eraginkortasunez 
konpontzen lagunduko dizuten estrategiak aurkituko dituzu. 

Donostiako  
Goyeneche Fundazioa

1 • EZAGUTU ZURE IBILGAILUAN DOAZEN PERTSONAK

Saiatu pertsonen izenak ikasten. Irribarre egin eta pertsona bakoitza bere izenaz 

agurtu garraioko sartu-irteeretan. Ezagut itzazu eta erakutsi haiekiko interesa.

2 • IZAN HAIENTZAKO EREDU ON BAT

Izan edukazio onekoa eta atsegina. Erabili “mesedez” eta “eskerrik asko”. 

Erakutsi haiengan ikusi nahiko zenukeen jokabidea. Zoriondu jokabide egokia 

dutenean. 

3. ERRESPETATU BAKOITZAREN ESPAZIOA

Pertsonek toki gutxiago izaten dute ibilgailuaren barruan, hori dela eta, ziurtatu 

eroso eta lasai doazela. Pertsona batengana hurbildu behar zarenean gorde 

metro bateko distantzia, estutu ez dadin.

4. AUKERATU ARRETAZ PERTSONA BAKOITZAREN ESERLEKUA

Autobusean edo taxian doazen pertsonak ez asaldatu edo urduritzeko 

erabaki garrantzitsua izan ohi da eserleku egokia aukeratzea, izan ere, askok 

sentsibilitate berezia dute soinuekiko, usaiekiko, argiekiko, etab. Kasu hauetan, 

garrantzitsua da senitartekoen eta zentroetako langileen aholkuak eta 

laguntzak kontuan hartzea.

Pertsona batzuentzat lagungarria izan daiteke kide jakin baten aurrean 

edo aldamenean ez esertzea; beste batzuentzat, berriz, lagungarria da 

gidariarengandik hurbilago esertzea laguntza jaso ahal izateko. Ibilgailuan 

laguntzaileak bidaiatzen dutenean, euren eginkizuna izango da laguntza ematea.

5. ZAINDU ZURE GORPUTZ LENGOAIA

Gorputz-lengoaiak jarrerari, mugimenduari, keinuei eta aurpegierei egiten die 

erreferentzia. Pertsonak autobusera sartzen direnean, erreparatu zeinu horiei 

(oihu egiten duen, besoak astintzen dituen, galdera berdina errepikatzen duen…) 

izan ere norbait urduri edo larrituta dabilela adieraz dezake. Jabetu zaitez zure 

gorputz-lengoaiaz ere, saiatu pertsonarentzat mehatxagarriak izan daitezkeen 

keinuak saihesten, esaterako, betondoa iluntzea, eskuak gerrian jartzea edo 

pertsonaren aurpegiaren aurrean hatza astintzea.

6. EZARRI ARAUAK

Ezarri arau sinple eta errazak. Arau asko jartzen badituzu ez dituzte 

gogoratuko, gehienetan, nahikoak izaten dira lauzpabost arau. Saiatu arauak 

modu positiboan adierazten. Adibidez, «utzi eskuak geldi», «ez jo» baino 

positiboagoa da. Ibilgailuan arauak idatzita edo sinboloen bitartez adierazita 

izatea lagungarria izan daiteke hauek gogoratzeko.

7. EZARRI MUGAK ARAUAK BETETZEN EZ DIRENEAN

Norbaitek araua betetzen ez duenean, esan zein arau ez den bete eta 

zergatik den garrantzitsua hari kasu egitea. Ondoren, ezarri muga. 

Mugak jartzeko modurik onena pertsonari aukera ezberdinak ematea 

da eta horien ondorioak jakinaraztea. Nabarmendu nolabait denontzat 

onuragarria aukera.

Esaterako,honakoa esan dezakezu «Iker, mesedez, eseri zure tokian. 

Arriskutsua izan daiteke autobusa bat-batean gelditu behar badut. Eseri 

eta aurrera begiratzen baduzu, seguruagoa da. Zure eserlekuan belauniko 

jarraitzen baduzu, Zentrokoei esan beharko diet. Beraz, eseri mesedez».

8. LASAI MANTENDU

Aztoratzen direnean edo irainka hasten badira ere, bare mantentzen saia 

zaitez; kontrola galtzen baduzu egoerak txarrera egingo du.

Ibilgailuan jokabide zailei aurre egitea lan nekeza izan daiteke, horregatik 

horiei aurre egiteko plan bat izatea lagungarri izan daiteke kontrola 

mantentzeko eta jarrera profesionala izateko. Horrez gain, modu seguruagoan 

gidatzen ere lagun dezake. Hau guztia, zentroarekin elkarlanean egitea da 

egokiena.

9. ZENTRO, ETXEA ETA GARRAIOAREN ARTEKO KOMUNIKAZIO 
EGOKIA SUSTATU

Ezin bestekoa da zentroko langileen edota senitartekoen eta gidariaren edo 

garraio-arduradunaren artean harreman natural eta irekia izatea. Garrantzizkoa 

da ere argi izatea ez dela gidariaren erantzukizuna familiei edo geltokira 

laguntzen dituzten pertsonei mezuak helaraztea.

Kasuren batean, pertsonek eguna nola joan den biltzeko ohar-koaderno edo 

txosten bat eraman dezakete, eta hura izan daiteke etxearen eta eguneko 

zerbitzuaren arteko ohiko komunikazio-modua. Iristeko unean, pertsonak hori 

entregatzeko laguntza behar badu, gidariak bere izenean egin dezake.

10. EGIN KASU GARRAIOAN DOAZEN PERTSONEN, BEREN FAMILIEN 
EDO KOMUNITATEKO BESTE EDOZEIN PERTSONAREN KEXUEI

Senitartekoek, bizilagunek edo beste norbaitek kexuren bat adierazten duenean, 

lehentasun osoa eman behar diozu. Hartu serio bere erreklamazioa, eta egin 

konponbide bat aurkitzeko zure esku dagoen guztia. Bestalde, gogoan izan 

desgaitasuna duten pertsonek ere kexatzeko arrazoiak ere izan ditzaketela eta 

guk irakatsi behar diegu behar bezala adierazten eta konponbide egokia ematen. 

Entzun arretaz pertsonek, gurasoek/tutoreek, eguneko zerbitzuko langileek, 

desgaitasuna duen pertsonaren lagunek edo komunitateko edonork 

adierazitako kexuak eta iradokizunak. Saiatu kexu edo iradokizunak ondo 

ulertzen ahalik eta hoberen transmititu ahal izateko. 

11. KOMUNITATEAN EMAN DAITEZKEEN GERTAKARIEI MODU 
EGOKIAN AURRE EGIN

Pertsonak garraiatzen ditugunean gertakariren bat eman daiteke jendaurrean; 

pertsona bat garrasika hastea, norbait iraintzea, edo gauzaren bat hautsi edo 

botatzea. Horrelako egoera batean present egotea, laguntza bereziak behar dituzten 

pertsonak ezagutzen ez dituen edonorentzat, kezkagarri izan daiteke. Kontutan izan 

ezazu zure esku-hartzea egokia denean gertakariak arindu daitezkela. 

Lehenik eta behin, pertsona kontrolatzen edo lasaitzen lagundu ezazu. Horrelako 

egoeratan, zeure burua adimen-desgaitasuna duten pertsonen arreta-zerbitzuko 

kide moduan identifikatzea komeni da. Aldi berean, egokia izan daiteke gertakarian 

present egon diren pertsonen telefono-zenbakia eskatzea, gero, programaren 

arduradunari helarazteko, eta honek egoki ikusten badu haiekin harremanetan jarri 

dadin. 

Gertakaria eman den pertsonekin hitz egiterako orduan, azaldu modu errazean nor 

zaren, zerbitzuaren helburua zein den eta zer gertatu den, esaterako:

 —Aitorrek adimen-desgaitasuna dauka, kosta egiten zaio zer nahi duen adieraztea 

edo urduri dago, eta horregatik jarri da horrela. Gehienetan mutil jatorra da, baina 

gaur egun txarra eduki du. 

MESEDEZ, GOGOAN IZAN ISILPEKOTASUNA

Ibilgailuan doazen pertsonei buruzko informazio osoa isilpekoa da.

Gidariek, gauza zehatz batzuk jakin behar dituzte garraiatzen dituzten pertsonei buruz:

• Zein euskarri edo egokitzapen berezi behar duten, edo zein osasun-gai hartu behar duten kontutan.

• Zeintzuk diren jokabide egokiak izateko behar dituzten laguntzak. 

• Nolako estrategiak erabili behar dituzten. 

• Norekin kontakta dezaketen pertsonak edo gidariak larrialdiko laguntza behar badu.  Adibidez: Zeintzuk 

dira larrialdietarako zenbakiak? Senitartekoak ez badaude, nork jaso dezake pertsona?




